
Visità il Sennhof a Cuira

(cp) Il cussegl grond vegn a sa fatschentar
probablamain en sia sessiun da l’avust cun
la construcziun d’ina nova praschun serra­
da a Reaulta (Cazas). En vista a quella trac­
tanda ha la fracziun da la pcd visità – sut
l’egida da ses president Marcus Caduff – la
praschun Sennhof a Cuira. Uschia han ils
commembers da la fracziun cristiandemo­
cratica pudì prender invista da la situaziun
en il lieu sez. L’indriz existent en il Sennhof
ha bleras mancanzas, uschia era talas da se­
girezza. Per la pcd è la segirezza da la pra­
schun decisiva. En quest reguard datti nu­
merus mancaments en il Sennhof. Er èsi sa
mussà tar ina runda (gir) che las cundiziuns
da lavur per il persunal al Sennhof n’èn betg
optimalas e ch’il plaz è zunt stretg. Quella
praschun a Reaulta duess avair plaz per ca.
150 praschuniers e crear almain 80 novas
plazzas da lavur en la regiun. – La cumis­
siun predeliberanta vegn presidiada da de­
putà Hans Geisseler, Vaz­sut. Da quest gre­
mi fan anc part ils deputads cristiandemo­
crats Filip Dosch, Cunter, e Beat Niederer, 
Termin (Trimmis).

Linguas naziunalas en 
scolas professiunalas
Interpellaziun da cuss. naz. Ignazio Cassis

DA GUIU SOBIELA-CAANITZ

� Co statti cun l’instrucziun da lin­
guas naziunalas en las scolas multi­
faras dals chantuns svizzers? Quai è
oramai ina dumonda politica e vegn
discutà sin lez stgalim. En quest con­
nex discurr’ins cunzunt da las scolas
primaras e superiuras e dals gimna­
sis, mintgatant era da las scolinas.
Da las scolas professiunalas aud’ins
pauc.  Quai è curius, sch’ins patratga
ch’ils blers absolvents da las scolas su­
periuras survegnan lura in’instrucziun
che prepara la giuventegna per la vita
professiunala. Ils 9 da zercladur ha
cuss. naz. Ignazio Cassis (plr, Monta­
gnola, vischnanca da Collina d’Oro/
TI) inoltrà in’interpellaziun intitulada:
«Linguas naziunalas en la scola profes­
siunala: Co statti?» Cassis, sco medi,
stat en contact cun tuts secturs da la
populaziun; plinavant è el viceparsura
da las gruppas interparlamentaras «Ita­
lianità» e «Plurilinguitad». Ins spetga
cun interess la resposta dal cussegl fe­
deral. I suonda, en traducziun ruman­
tscha, il text da l’interpellaziun Cassis.

Tge fa e tge po far la confederaziun?
«Per nossa giuventetgna èsi fitg impur­
tant d’enconuscher las linguas naziu­
nalas. Quai promova l’encletg ed il ba­
rat tranter las regiuns linguisticas, e
rinforza plinavant nossa plurilinguitad
persunala. L’incumbenza da la scola en
quest connex è decisiva; ella garante­
scha la basa d’ulteriurs perfecziuna­
ments. Igl è bun ch’ins ha discurrì bler,
en ils davos mais, da l’instrucziun d’in
segund linguatg en las scolas funda­
mentalas e da la finamira ch’ins veglia
cuntanscher a la fin da la scola obliga­
torica. Ma era silsuenter duain ins ma­

nar vinavant l’instrucziun da linguatgs
naziunals. Lezs èn preschents en ils
gimnasis, ma ins sa pauc da lur posi­
ziun en las scolas professiunalas. I de­
scha dentant d’accentuar che questas
vegnan frequentadas dals blers absol­
vents dal stgalim secundar I. Il cussegl
federal è cumpetent per l’instrucziun
professiunala, e quai en stretga
collavuraziun cun ils chantuns. Jau
fatsch perquai insaquantas dumondas
per sclerir la preschientscha effectiva
dals linguatgs naziunals en l’impurtant
sectur da l’instrucziun professiunala.
1. Tge leschas u ordinaziuns reglan
l’instrucziun da la(s) lingua(s) locala(s)
e da tschellas linguas naziunalas?
2. Tge cumpetenzas possedan la confe­
deraziun ed il chantuns areguard pur­
schida ed instrucziun da linguas naziu­
nalas?
3. Porschan lezzas scolas a scolaras e
scolars la pussaivladad d’emprender ta­
las linguas? Tgeninas?
4. Dispon’ins d’infurmaziuns davart
las linguas naziunalas purschidas dals
chantuns en lur scolas, e da statisticas
davart il dumber da scolaras e scolars
che, sper la(s) lingua(s) dal lieu, fre­
quentan uras obligatoricas u facultati­
vas d’auters linguatgs naziunals?
5. Datti en scolas professiunalas expe­
rientschas da classas bilinguas, pia da
classas nua ch’ins instruescha en duas
linguas naziunalas (v. moziun Semade­
ni 14.3143)?
6. Co valitescha il cussegl federal la
purschida actuala areguard l’instruc­
ziun da linguas naziunalas en las scolas
professiunalas?
7. Manegia il cussegl federal ch’ins pos­
sia u pudess intervegnir autramain per
promover vinavant l’instrucziun da
linguas naziunalas en lez sectur?»

Il schef da fracziun Rudolf Kunz ed il cusglier guvernativ Chrstian Rathgeb (da san.) FOTO S. ZUCCOLINI

Anc dus mais per 
chattar cunvegna

� (rtr) Tenor il CEO da la Carna Grischa,
Martin Niederberger, è il moratori vegnì
prolungà per ulteriurs dus mais. Uschia ha­
jan els uss dapli temp per far fit la firma e
per chattar ina schliaziun cun ils crediturs.
Ils davos temps haja numnadamain dà ble­
ras midadas en firma, era strategicas. Sche
la firma saja puspè en gamba hajan ins era
las premissas per discutar cun ils crediturs.

